
Ներածություն 

 

Հայերենն իմ հոգու լեզուն է, որ դարեր շարունակ մեզ հայ է պահել, փրկել ձուլումից: Ուստի 

յուրաքանչյուր հայ պարտավոր է ոչ միայն սովորել, այլև սրբազան մասունքի պես պահպանել այն:  

Հայերենի հնչյունաբանության, բառագիտության, քերականության և ոճագիտության 

ուսուցման ձևերը կազմում են հայոց լեզվի դասավանդման մեթոդիկայի առարկան:  

Հայոց լեզվի ուսուցումը կարևոր նշանակություն ունի անհատի բարոյական կերպարի և 

արժեքային համակարգի ձևավորման գործում, ուստի հայոց լեզվի դպրոցական դասընթացը պետք 

է նաև գաղափար մշակի ժողովրդի կյանքում և նրա ազգային նկարագրի ձևավորման գործում 

մայրենի լեզվի դերի մասին: 

Հայոց լեզվի ուսուցումը նպաստելու է սովորողների զգացմունքների, մտքերի ու ապրումների 

արտահայտմանը, ցանկացած իրավիճակում գրավոր և բանավոր խոսք կազմելու հմտությանը, 

ստեղծագործական կարողությունների բացահայտմանը: 

Վերջին ժամանակներում կատարվել են կրթական բարեփոխումներ, որոնց նպատակը մեկն 

է՝ ձևավորել նոր սերունդ՝ նոր արժեքներով, հարուստ գիտելիքներով, ընդունակ դիմակայելու 

ապագայի մարտահրավերներին: Այս ամենը «հարկադրեցին» ստեղծել և դրսևորել  

դասավանդման նոր այլընտրանքային մոտեցումներ: 

Փորձել եմ համանունների և հարանունների ուսուցումը կազմակերպել ուսուցման 

ժամանակակից  մեթոդներով: 

Մարդն իր գործունեության ընթացքում զանազան նպատակներով մշտապես հաղորդակցման 

կարիք ունի: Այդ հաղորդակցումն իրականանում է բառերի միջոցով: Բառերով ենք անվանում թե՛ 

տիեզերքը, թե՛ նյութի փոքրագույն մասնիկը: Բառն ամենուր է, ուր կա միտք և զգացմունք: Սակայն 

բառը պատահական միջոց չէ  պատրաստի իմաստ արտահայտելու համար: Բառը պետք է 

օգտագործել ճիշտ տեղում, ամենակարևորը՝ ճիշտ բառիմաստով: Այսօր մեզ շրջապատող 

իրականության մեջ բազմազան են բառագործածության, համաձայնության սխալները, որոնցից 

խուսափելու համար պետք է լավ իմանալ բառի իմաստը, հստակ տարբերակել համանունները և 

հարանունները, բառի ուղիղ և փոխաբերական իմաստները:  

Հաճախ հանդիպում են բառեր, որոնք ձևով նույնն են, իմաստով՝ տարբեր: Այդպիսի բառերը 

կոչվում են համանուններ: Օրինակ՝ այր /քարանձավ/, այր /տղամարդ/: Հարանունները իմաստով 

տարբեր, ձևով նման բառերն են: Այս աշխատանքում ներկայացվելու է այդպիսի բառերի 

ուսուցումը 10-րդ դասարանում: 

Մեթոդների նկարագրություն 

 

Մեթոդը գործունեության եղանակների և հնարների յուրատեսակ համակարգ է, որն 

ապահովում է գործունեության խնդիրների իրականացումը: Ժամանակակից 

մանկավարժության մեջ մեթոդների դասակարգման տարբեր սկզբունքներ կան: 

Ուսուցման մեթոդները պայմանականորեն կարելի է ներկայացնել երկու խումբով` 

ավանդական և նոր կամ ժամանակակից: Մեթոդները բաղկացած են հնարներից և 

վարժություններից: Ստորև ներկայացվում են այն մեթոդները, որոնց միջոցով փորձել եմ 

կազմակերպել արդյունավետ և բովանդակալից դաս: 

1.1. «Կարճ դասախոսություն» - մեթոդը կիրառվում է ծավալուն, բարդ ուսումնական նյութերը 

քննելիս, հատկապես, եթե այն ընդգրկում է պրոբլեմներ (օրինակ` պրոբլեմային 

դասախոսություն) և ունի շատ ցայտուն տրամաբանական կառուցվածք ու պահանջում է 

կատարել ընդհանրացումներ, ենթադրում է ապացուցումներ, հիմնավորումներ և այլն: Այս 

մեթոդը ենթադրում է դասախոսության պլանի հստակորեն կազմում, հարցերի 

տրամաբանական կապերի պահպանում, դիտազննական պարագաների, ուսուցման 

տեխնիկական միջոցների ճիշտ ընտրություն և այլն: 

1.2. «Զրույց» - մեթոդի էությունն այն է, որ ուսանողները պատասխանում են նախօրոք 

կազմված հարցերին: Այս մեթոդը կիրառվում է նոր նյութի հաղորդման, ամրապնդման, 

ստուգման ժամանակ: Նոր դասանյութի ավելի արդյունավետ անցկացման համար 

ուսանողներին նախապես հանձնարարվում է ուսումնասիրել նյութը, որը վերլուծվելու է, 

բացատրվելու: Զրույցի մեթոդի հիմնական գործառնությունը մոտիվացիան է: 

1.3. «Մտագրոհ» (brainstorm) – խմբային աշխատանքի պարզագույն, բայց շատ 

արդյունավետ մեթոդ է: Այս մեթոդը մտքերի տարափ են անվանում, քանի որ հաճախ 

խրախուսվում են պարզապես ուսումնասիրվող նյութին այս կամ այն կերպ առնչվող 

բառեր թվարկելն ու գաղափարներ արտահայտելը: Խմբի անդամների միջև կոնկրետ 

խնդիր է դրվում. նրանցից յուրաքանչյուրն արտահայտում է սեփական տեսակետները` 

առանց որևէ մեկնաբանության կամ գնահատական տալու փորձի: Բոլոր մտքերն ու 

գաղափարները գրանցվում են մաքուր թղթի կամ գրատախտակի վրա: 

1.4. «Շրջագայություն պատկերասրահում» - այս մեթոդը «Խճանկար» մեթոդի 

տարատեսակ է: Նպատակն է` փոխանակել տեղեկություններ, մշակել գաղափարներ և 

կատարել անդրադարձ, ինչպես նաև զարգացնել լսելու, ինքնուրույն աշխատելու, 

քննադատաբար և ստեղծագործաբար մտածելու, ցածրաձայն խոսելու, աշխատանքի 

արդյունքը ներկայացնելու հմտություններ: 

1.5. «Խմբային հետազոտության մեթոդ» - այս մեթոդի էությունը հետևյալն է. 

դասավանդողը լսարանը բաժանում է 5 կամ 6 անդամ ունեցող խմբերի: Վերջիններս 

թեմաներ են ընտրում իրենց ուսումնասիրության համար, աշխատում, այնուհետև զեկույց 

են պատրաստում և ներկայացնում ամբողջ լսարանին: 

1.6.Պրիզմա -այս մեթոդը կիրառվում է դասի սկզբնական փուլում, կապ հաստատելով 

սովորողների ունեցած գիտելիքների, պատկերացումների և ուսուցանվող նյութի միջև։ Պրիզմայի 

կատարման ընթացքը․ 

1․Տրվում է մեկնաբառը՝ այն հիմնական հասկացությունը, որն ուսումնասիրվելու է։ 

2․ Գծապատկերի մյուս երկու վանդակներում առանց քննարկման լրացվում են սկզբնաբառի հետ 

ասոցացվող առաջին երկու պատահական բառերը, այնուհետև լրացվում են նախորդ երկու 

բառերին ասոցացվող բառեր։ 

3․ Պրիզման եզրափակվում է վերջնաբառով։ 

4․ Պրիզմայի ամփոփիչ քայլը սկզբնաբառի և վերջնաբառի միջև տրամաբանական կապ գտնելն է։ 

Կիրառվում է պրիզմայի մեկ այլ տեսակ, որտեղ ուսուցչի կողմից լրացվում է սկզբնաբառն ու 

վերջնաբառը, որից հետո աշակերտները լրացնում են բաց թողնված վանդակները1։ 

 

 

 

 

_____________________________________________________________________________________________________________________________________ 

1.http://gspi.am/media/pdf/a2149c61287b1224c973cdd4036899cb.pdf 

Բառերի տեսակները՝ ըստ իմաստի և ձևի հարաբերության. համանուններ, 

հարանուններ 

Դասի պլան 

Նպատակը՝ 

Իմանալ՝  

 Ի՞նչ է համանունությունը և հարանունությունը, նրանց բառակազմական 

առանձնահատկությունները 

 Համանունների և հարանունների տեսակները՝ ըստ ձևի և իմաստի հարաբերության 

 Նրանց դերն ու նշանակությունը խոսք կառուցելիս 

 Համանունների և հարանունների կազմության և առաջացման ուղիները, բառային, 

բառաքերականական և քերականական կազմությունը 

 Նրանց ոճական առանձնահատկությունները 

 Հարանունների կազմության առանձնահատկությունները 

Վերջնարդյունքը՝ աշակերտները կկարողանան տարբերակել համանունները և 

հարանունները միմյանցից, ճանաչել համանունների տեսակները, առանձնացնել բառերի 

տեսակները՝ ըստ իմաստի հարաբերության, ըստ անհրաժեշտության դրանք կիրառել 

գրավոր ու բանավոր խոսքում: 

Դասի կառուցվածքը՝ համակցված դաս: 

Դասի ընթացքը 

Ստուգում ենք տնային աշխատանքները, շտկողական աշխատանք ենք կատարում, 

կարճ հարցման միջոցով ստուգում ենք հին դասը, գնահատում ենք, ապա անցնում նոր նյութի 

ուսուցմանը: 

«Համանուն» բառով «Պրիզմա» մեթոդի միջոցով վեր ենք հանում սովորողների 

նախնական գիտելիքները տվյալ թեմայի վերաբերյալ: 

Վարժության ավարտին հանձնարարում ենք սովորողներին «համանուն» սկզբնաբառով 

և «նույնանուն» վերջնաբառով կազմել մեկ նախադասություն՝ բազմանիստի շուրջը եղած 

բառերի օգնությամբ. օր՝ համանունները ձևով նույն, բայց իմաստով տարբեր բառերն են, 

որոնք հարստացնում են լեզվի բառապաշարը: 

Աշակերտները կարդում են իրենց կազմած նախադասությունները: 

Դասարանը բաժանում ենք 4 խմբի: 

I խմբին հանձնարարում ենք կարդալ դասագրքի «Համանուն բառեր» նյութի առաջին կետը՝ 

բառային, բառաքերականական  և քերականկան համանուններ: 

II խմբին՝ համագիր կամ նույնագիր համանուններ 

 III  խմբին ՝ համարմատ և տարարմատ համանուններ 

IV խմբին՝ հարանուններ, դրանց կազմությունը: 

Նյութը կարդալուց հետո խմբերին հանձնարարում ենք իրենց սովորած հատվածը 

պատկերային ձևով հանձնել թղթապաստառին: Պաստառները փակցնում են գրատախտակին: 

Խմբերը շրջում են, ծանոթանում թղթապաստառներին և միմյանց են ներկայացնում իրենց 

աշխատանքները, մեկնաբանում: Արդյունքում աշակերտները յուրացնում են նոր գիտելիքը 

ամբողջությամբ: Եթե հարցեր են ծագում, ապա տեղում պատասխանները տրվում են, կամ 

միջամտում է ուսուցիչը, ով վերջում ամբողջացնում է թեման: Կատարվում է քննարկվում: 

համանուն 

բայ 

բառ 

թվական 

ձևաբանություն 

ձ 

նույնանուն 

խոսք 

գոյական անուն 

տեսակ 

I խումբը ներկայացնում է, որ այն բառերը, որոնք նույնական են հնչյունակազմով և իմաստով 

տարբեր են, կոչվում են համանուններ: Օրինակ՝ ակ – թանկագին քար, ակ – ակունք, աղբյուր և ակ 

– թոնրի օդանցք, ինչպես նաև խոսակցական լեզվում՝ ակ – անիվ: Այդպես էլ՝ գանձ – 

հարստություն և գանձ -  հոգևոր երգի տեսակ, կետ – կետադրական նշան և կետ -  ջրային 

վիթխարի կենդանի և այլն: 

II խումբը  ներկայացնում է, որ համանունները լինում են երեք տեսակ՝ բառային, 

բառաքերականական և քերականական: 

Բառային են կոչվում այն համանունները, որոնք ինքնուրույն բառային միավորներ են, 

բառարաններում տրվում են իբրև գլխաբառեր և ձևով նույնական են բառի ուղիղ ձևերում: Վերևում 

հիշատակած բառերը բառային համանուններ են:  

Բառաքերականական են կոչվում այն համանունները, որոնցից մեկի ուղիղ ձևը համընկնում է 

մյուսի քերականական որևէ ձևի հետ, ինչպես՝ օղի – ոգելից խմիչք և  օղի – օղ գոյականի եզակի 

սեռական հոլով, պարեն – սննդամթերք և պարեն – պարել բայի ըղձական եղանակի ապառնիի     

3-րդ դեմք և այլն: 

Քերականական են կոչվում այն համանունները, որոնց քերականական տարբեր ձևերն են 

համընկնում, ինչպես՝ նետեր – նետ գոյականի հոգնակի թիվը  և նետեր – նետել բայի ըղձական 

անցյալի եզակի 3-րդ դեմքը: 

Կազմում են նաև համանունների գծակարգը. 

 

 

 

 

 

III խումբը նշում է, որ համանունները տարբերակվում են նաև ըստ գրության և հնչման: Այն 

համանունները, որոնք նույն գրությունն ու արտասանությունն ունեն, կոչվում են բուն 

համանուններ: Օրինակ՝ հազար – 1000 թիվը և հազար -  բույս, կապար՝ մետաղ, կապար՝ բույս: 

Այն համանունները, որոնք նույն գրությունն ունեն, իսկ արտասանությամբ տարբերվում են, 

կոչվում են համագիր կամ նույնագիր: Օրինակ՝ անարգել՝ խայտառակել /արտասանվում է գ-ով/, 

Համանուններ 

բառային բառաքերականական քերականական 

անարգել՝ առանց արգելքի /արտասանվում է ք-ով/: Իսկ այն համանունները, որոնք գրությամբ 

տարբեր են, իսկ արտասանությամբ՝ նույնը, կոչվում են համահունչ կամ նույնահունչ: Օրինակ՝ 

բրդել /բրթել/ ՝ մանրացնել, բրթել՝ հրել, որդ /որթ/՝ ճիճու, որթ՝ խաղողի տունկ և այլն: 

IV խումբն էլ բացատրում է, որ  հայերենում համանուններն առաջ են եկել տարբեր 

ուղիներով: Համանունների առաջացման ամենակարևոր ուղին բառի բազմիմաստությունից 

իմաստի հեռացումն ու տրոհումն է: Բառի իմաստային զարգացումը հանգեցնում է նույն բառի 

նախնական և նոր իմաստի կապի մթագնման, ապա և խզման, այնպես որ՝ միևնույն բառի 

իմաստային ճյուղավորումներն ինքնուրույն բառեր են ընկալվում: Սա տևական գործընթաց է:  

Օրինակ՝ ծաղիկ՝ բույս, ծաղիկ՝ վարակիչ հիվանդություն, որ արտահայտվում է տենդով, մաշկի և 

լորձաթաղանթի վրա առաջացած թարախային բշտիկներով. լավանալուց հետո հաճախ  սպիներ 

են մնում, որոնք ծաղկի նման են: 

Սրանք համարմատ համանուններ են: Կան նաև տարարմատ համանուններ, որոնք առաջ են 

գալիս լեզվում բառերի հնչյունակազմի պատահական զուգադիպության հետևանքով: Նույնական 

են լինում՝ 

ա/ բուն հայերեն բառերը, ինչպես՝ այր՝ տղամարդ, այր՝ քարանձավ: 

Համանուններն առաջացել են՝  

 ավանդական ուղղագրության փոփոխության հետևանքով, ինչպես՝ յարկ՝ շինության 

հարկաբաժին /այսօր դարձել է հարկ/ և հարկ՝ տուրք, սէր՝ զգացմունք /այժմ գրվում է 

սեր/ և սեր՝ կաթի սերուցք և այլն: 

 գրական և բարբառային բառերի միջև, ինչպես՝ դար՝ հարյուրամյակ, դար՝ բարձունք, 

բլուր, փոստ՝ փոստատուն, փոստ՝ չմշակված մորթի: 

 արևելահայերեն և արևմտահայերեն բառերի միջև, ինչպես՝ արևելահայերեն՝ հոդ՝ 

ոսկորների կապ, խաղ, արևմտահայերեն՝ հոդ՝ այդտեղ և այլն: 

բ/ բնիկ հայերեն և փոխառյալ բառերը, ինչպես՝ մարտ՝ կռիվ, մարտ՝ տարվա երրորդ ամսվա 

անունը, կրոն՝ հավատ, կրոն՝ դրամական միավոր և այլն: 

գ/ տարբեր /երբեմն՝ նույն/ օտար լեզուներից, ինչպես՝ ջին /արաբերենից/՝ դև, հոգի, ջին 

/անգլերենից/՝ ոգելից խմիչքի տեսակ և այլն:2 

Ներկայացնում են համանունների գծակարգը՝ փակցնելով պատին: 

 

 

 

 

 

 

 

 

 

 

 

 

 

 

 

Հաջորդ խումբը ներկայացնում է, որ հարանուն են կոչվում հնչյունական կազմով իրար նման 

և իմաստով առնչակից բառերը: Այսինքն՝ հարանունները ձևաիմաստային հատկանիշներով նման 

բառերն են, ինչպես՝ ցուցում – ցուցմունք, հրատարակություն – հրատարակչություն և այլն: 

Կարճ դասախոսության միջոցով հավելում ենք, որ հարանունների որոշման երկու կարևոր 

պայման կա՝ բառերի արտաքին հնչյունական կազմի նմանություն և իմաստային առնչակցություն: 

 

 

 

__________________________________________________________________ 

2. Հայոց լեզվի դասագիրք ավագ դպրոցի 10-րդ դասարանի համար, Երևան, 2014 

Համանուններ 

Համարմատ Տարարմատ 

Բուն հայերենի 

բառեր 

Բնիկ հայերեն 

բառեր – 

փոխառյալ 

բառեր 

Փոխառյալ 

բառեր 

Բազմիմաստության 

տրոհման 

հետևանքով 

Դասական 

ուղղագրության 

փոփոխության 

հետևանքով 

Գրական և 

բարբառային 

բառեր 

Արևելահայերեն և 

արևմտահայերեն 

բառեր 

Թեմայի ներկայացումն ավարտելուց հետո հանձնարարում ենք, որ խմբերը միասին 

քննարկեն՝  

Ի՞նչը լավ արվեց Ի՞նչը շտկման կարիք ունի 

  

 

Դասի յուրացումն ստուգելու նպատակով խմբերին հանձնարարում ենք կատարել 

վարժություններ /յուրաքանչյուր խմբին՝ մեկ վարժություն/: 

1. Ո՞ր բառերը համանուն ունեն: 

ա/ ափ, բ/ մատ, գ/ ավել, դ/ ականջ, ե/ մարտ 

2. Գրի՛ր տրված բառաքերականական համանունների բացատրությունը 

Խնամի – խնամի, որոշում – որոշում, զեկուցում – զեկուցում, մկան – մկան, աղաց – աղաց, 

իր – իր, անվանի – անվանի, վայրի – վայրի: 

3. Բառային և բառաքերականական համանունները լրացրո՛ւ համապատասխան 

սյունակներում: 

Անել – անել, հաչան – հաչան, շրջել – շրջել, հոր – հոր, խաղային – խաղային, աղի – աղի, 

թվային – թվային, շահում – շահում: 

Բառային համանուններ Բառաքերականական համանուններ 

  

 

Աշխատանքներն ավարտելուց հետո խմբերն իրենց աշխատանքները փոխանցում են 

միմյանց՝ ստուգելու և փոխադարձ գնահատում կատարելու: Փոխադարձ գնահատում կատարելու 

համար ուսուցիչը յուրաքանչյուր խմբի տալիս է փոխադարձ գնահատման սանդղակ, որի 

օգնությամբ մի խումբը կգնահատի մյուս խմբի աշխատանքը: 

Ահա փոխադարձ գնահատման սանդղակը. 

 Բավարար Լավ Գերազանց 

Ի՞նչն էր ամենալավը խմբի աշխատանքում    

Ի՞նչ հիմնախնդիր ուներ խումբը    

Ինչպե՞ս վճռվեց այն    

Ի՞նչը կարող էին ավելի լավ անել    

Ի՞նչը կարելի էր բարելավել    

Ճի՞շտ էր կատարված առաջադրանքը    

Սխալները թեմայի՞ն էին վերաբերում    

 

Կատարվում է քննարկում, մտքերի փոխանակում և անդրադարձ: Տրվում է տնային 

աշխատանք:3 

Լրացրո՛ւ աղյուսակը՝ առանձնացնելով բառային և քերականկան համանունները. 

Մատաղ – մատաղ, սուր – սուր, ճաշի – ճաշի, նետեր – նետեր, սեր – սեր, կարդա - կարդա՛, 

տան – տան, տալ – տալ, անձուկ – անձուկ: 

Հայկական որևէ ավանդություն պատմի՛ր՝ գործածելով համանուններ: 

 

 

 

 

 

 

 

 

 

 

 

 

______________________________________________________________________ 

3 . Թ. Թովմասյան, Հայոց լեզու, մեթոդական ձեռնարկ 10-րդ դասարան, Երևան , 2022 

Դասի վերլուծություն 

 

Ինչպես նշված է թեմայի վերնագրում, համանունների և հարանունների ուսուցման դասը 

կազմակերպել եմ 10-րդ դասարանում (այն ուսումնասիրում են նաև 6-րդ դասարանում):  Դասը 

հաջողված է համարվում, եթե կարողանում ես վերջնարդյունքում հասնել նպատակներիդ 

կատարմանը: Դասի անցկացումից հետո պարզ դարձավ (իմ կարծիքով), որ դասավանդման 

մեթոդները նպաստեցին դասի մատչելի և դյուրին ընկալմանը: Ինտերակտիվ մոտեցումներն 

անհրաժեշտ են աշակերտներին մոտիվացնելու, ուսուցումը հետաքրքիր ու մասնակցային 

դարձնելու համար։ Բայց այդ ամենը չեն բացառում նաև ավանդական մոտեցումների 

օգտագործումը։ Հարց ու պատասխանը, նյութը վերհիշելը, վարժանքները, ուսուցչի բացատրական 

խոսքը այսօր էլ կարևոր են ու անհրաժեշտ ուսուցման համար։ Բացի այդ՝ ինտերակտիվ ուսուցումն 

ունի որոշակի ռիսկեր, որոնք անտեսել չի կարելի։ Հետևաբար՝ նոր մանկավարժության մեջ չպետք 

է լինեն մեթոդների և հնարների հակադրում։ Բոլոր մեթոդներն ու հնարները ինչ-որ իրավիճակում 

կարող են օգտակար լինել: 

«Պրիզմա»  մեթոդը հնարավորություն տվեց իմանալու աշակերտների նախնական 

գիտելիքները թեմայի վերաբերյալ: Սա այն հաճախակի գործածվող  մեթոդներից է, որ 

հետաքրքրություն է առաջացնում ուսումնասիրվող թեմայի շուրջ: 

Մի փոքր վերև նշեցի ինտերակտիվ ուսուցման ռիսկերի մասին, որոնք չի կարելի անտեսել: 

Այս դասի շրջանակներում ներկայացնեմ, որ խմբային աշխատանքի ժամանակ առաջադրանքի 

ծանրությունը կրում էին խմբի գրեթե բոլոր անդամները, այսինքն՝  «գլուխ պահող» աշակերտներ 

րնկատվեցին, գրեթե բոլորը մասնակցում էին դասին, յուրաքանչյուրն իր ուժերի չափով, 

աշխատանքն ավարտվեց ժամանակին, գրադարանային ձայնը չէր խանգարում աշակերտներին 

աշխատել: Կարևորն այն է, որ աշակերտներից յուրաքանչյուրը գիտակցում էր, որ իր 

աշխատանքից է կախված խմբի հաջողությունը: Նշեմ նաև, որ անցած ուստարում այս թեման 10-

րդ դասարանում անցնելիս նպատակներս նույնն էին, բայց վերջնարդյունքը բոլորովին այլ եղավ, 

որովհետև դասարանի պատրաստվածության մակարդակն էլ էր տարբեր, մեթոդներս էլ:  

«Շրջագայություն պատկերասրահում» մեթոդը հնարավորություն տվեց աշակերտներին  

փոխանակել տեղեկություններ, մշակել գաղափարներ և կատարել անդրադարձ, ինչպես նաև 

զարգացնել լսելու, ինքնուրույն աշխատելու, քննադատաբար և ստեղծագործաբար մտածելու, 

ցածրաձայն խոսելու, աշխատանքի արդյունքը ներկայացնելու հմտություններ։ 

Թղթապաստառների գործածությունը ավելի պատկերավոր ու տպավորիչ դարձրեց 

ուսումնական նյութը: Այն նաև  զարգացնում է աշակերտների ստեղծագործական միտքը, դրդում 

նոր մտահղացումների: 

Կարծում եմ՝ դասը արդյունավետ էր և հետաքրքիր: Աշակերտների գրած շարադրությունները 

լսելիս համոզվեցի, որ նրանք արդեն հստակ պատկերացնում են համանունների և հարանունների 

տարբերությունը, չեն սխալվում բառընտրության ժամանակ, թույլ չեն տալիս բառագործածության 

սխալներ, տարբերում են նաև իմաստային և ոճական հոմանիշները: 

Եզրակացություն 

 

Աշխատանքն ավարտելուց հետո եկանք հետևյալ եզրահանգումներին. 

1. Հայոց լեզուն հայ ժողովրդի գոյության երաշխավորն է, ինքնության խորհրդանիշը, ուստի 

այն սովորեցնելու պատասխանատվությունը շատ մեծ է, իսկ սովորելը՝ պարտադիր: 

2. Ոչ ճիշտ լեզվամտածողությունը հանգեցնում է արժեքների խաթարման: Հայոց լեզվի 

անաղարտությունը պետք է պահել ոչ միայն դպրոցում, այլև ամենուր:  

3. Համանունները և հարանունները մեծապես նպաստում են աշակերտների  բառապաշարի 

հարստացմանը: Պետք է ուշադրություն դարձնել դրանց իմաստային տարբերակմանը: 

4. Ուսուցման մեթոդները հաճախ ընկալվում են որպես դեղատոմս։ Երբեմն նշվում է, որ այս 

կամ այն մեթոդը կիրառելու դեպքում մենք կկարողանանք հասնել մեր նպատակին։ Բայց 

մանկավարժության մեջ ընդհանրացված լուծումներ չկան։ Յուրաքանչյուր դաս, 

յուրաքանչյուր դասարան տարբեր է։ Մեկ դասարանում աշխատող մոտեցումը կարող է մի 

այլ դասարանում չաշխատել։ Հետևաբար՝ ուսուցման մեթոդներն ու հնարները պետք է 

ընկալել որպես գործիքներ, որոնց կիրառման մասին որոշումը կայացնում է ուսուցիչը: 

5. Որպեսզի աշակերտները ունենան մնայուն գիտելիքներ, պետք է ուսուցանվող նյութը 

կրկնելու, ամրապնդելու, կիրառելու, կապակցելու հնարավորություններ ընձեռվեն։ Ընդ 

որում, դա պետք է արվի կանոնավոր և շարունակական ձևով։ Այլ կերպ ասած՝ պետք է 

կարևորել ոչ միայն ուսումնական ծրագրի ընդգրկումը, այլև խորությունը։ 

6. Հայոց լեզվի դասերը խմբային աշխատանքի միջոցով կազմակերպելը շատ արդյունավետ է, 

քանի որ աշակերտները միմյանց աջակցում են, վստահում և փոխգործակցում: Այս դեպքում 

աշխատանքի ծանրաբեռնվածությունը կիսվում է : Ի վերջո, խմբային աշխատանքը 

աշակերտների մոտ ձևավորում է  հանդուրժողականություն, հարգանք ընկերների 

կարծիքների նկատմամբ, հարմարվելու և միասին մտածելու ունակություն: 

Օգտագործված գրականության ցանկ 

 

1. Հայոց լեզվի դասագիրք ավագ դպրոցի ընդհանուր և բնագիտամաթեմատիկական 

հոսքերի 10-րդ դասարանի համար, Երևան, 2014 

2. Թ. Թովմասյան, Հայոց լեզու, մեթոդական ձեռնարկ 10-րդ դասարան, Երևան , 2022 

3. http://gspi.am/media/pdf/a2149c61287b1224c973cdd4036899cb.pdf 

